
ДАПАМОЖНЫЯ МАТЭРЫЯЛЫ
«Сэрца Езуса — знак збаўлення для сучаснага свету»
Гэты артыкул быў надрукаваны ў часопісе «Ave Maria» (№ 6 за 2023 г.)
Інтранізацыя Найсвяцейшага Сэрца Езуса
З Божага Сэрца, гэтай «крыніцы жыцця і святасці», мы няспынна чэрпаем сілу для будавання — у нас саміх і ў свеце — цывілізацыі праўды і любові. Асноўным асяродкам, дзе развіваецца цывілізацыя любові, з’яўляецца сям’я, таму я вельмі радуюся, калі сем’і <…> прысвячаюць сябе Найсвяцейшаму Сэрцу Пана Езуса. Божае Сэрца дае моц і ласку, каб яны сталіся хатнім касцёлам, школай ахвярнай любові, веры і пашаны да жыцця. Горача ж папросім Сэрца Божае, «у якім усе скарбы і ўмеласці», каб Яно было натхненнем і святлом для чалавецтва, што ўваходзіць у трэцяе тысячагоддзе.
Ян Павел ІІ. З ліста на ўрачыстасці культу Сэрца Пана Езуса ў Кракаве, 22.06.2000 г.
Касцёл на працягу ўсёй гісторыі свайго існавання імкнуўся да пашырэння ўдзячнасці і праслаўлення Божай любові, якая аб’явілася ў Езусе Хрысце. У старажытнахрысціянскім мастацтве адлюстроўваўся вобраз Хрыста як Добрага Пастыра, які аддаў жыццё за нас; у сярэднявечнай пабожнасці вернікаў развіваўся культ Мукі Пана, таму ў іканаграфіі Хрыста Яго прадстаўлялі як Чалавека Балесці. У сярэднявечных кляштарах Муку Хрыста і Яго раны суадносілі з Божым Сэрцам. Св. Беда, св. Ганорый, св. Анзэльм бачылі ў смерці Езуса Хрыста адкрыццё любові Бога да чалавека. Св. Бэрнард з Клерво лічыў, што раны, нанесеныя Хрысту, сведчаць пра дабрыню і міласэрнасць Яго Сэрца.
Ужо ў ХІІІ ст. у кляштары сясцёр бэнэдыктынак (Хэльфта) дзве містычкі — св. Мехтыльда і св. Гертруда, а таксама польскія містычкі бл. Дарота і бл. Юта — практыкавалі набажэнства да Найсвяцейшага Сэрца Езуса. У XVII ст. культ Сэрца Езуса пашыралі вядомыя тэолагі св. Францішак Сальскі, св. Жан Эўдэс, а таксама польскія езуіты а. Томаш Младзяноўскі і а. Каспер Дружбіцкі.
Найбольшае развіццё культу Божага Сэрца распачалося пасля аб’яўленняў Пана Езуса св. Маргарыце Алякок. Падчас першага аб’яўлення 27 снежня 1673 г. наш Збавіцель сказаў ёй: «Маё Сэрца палымнее такою вялікаю любоўю да людзей, што Я не магу стрымаць у сабе полымя гэтай гарачай любові. Я павінен разліць яго праз тваё пасрэдніцтва і паказаць людзям, каб узбагаціць іх каштоўнымі скарбамі, якія адкрываю табе і ў якіх знаходзяцца асвячальныя і збаўленчыя ласкі, каб выцягнуць іх (грэшнікаў) з бездані пагібелі». У другім аб’яўленні Пан Езус сказаў св. Маргарыце, што вельмі прагне, каб людзі любілі Бога, і таму разам з усімі скарбамі Божай любові паказвае ім сваё Сэрца, напоўненае ласкамі, міласэрнасцю і збаўленнем. Падчас трэцяга аб’яўлення Пана св. Маргарыта ўбачыла Хрыста, які «ззяў у хвале са стыгматамі пяці ранаў, што свяціліся, нібы сонца». Езус паказаў ёй «сваё любячае і годнае пашаны Сэрца». Адначасова Пан Езус казаў пра людскую няўдзячнасць, абыякавасць і знявагі. За гэтыя абразы і знявагі наш Збавіцель жадае ўміласціўлення. Звяртаючыся да св. Маргарыты, Езус сказаў: «Прынамсі ты старайся з усіх сіл сваіх уміласцівіць за іх няўдзячнасць».  Ён растлумачыў, як можна перапрасіць і ўміласцівіць Яго Найсвяцейшае Сэрца: «Перадусім, годна прымай святую Камунію так часта, як толькі зможаш…, асабліва прымай Мяне ў кожную першую пятніцу месяца». Езус падкрэсліў важнасць начнога чування — адарацыі Найсвяцейшага Сакрамэнту (Святая гадзіна) хоць на працягу гадзіны, у кожны першы чацвер месяца з 23-й да 24-й гадзіны, для разважання і ўшанавання цярпенняў Хрыста ў Аліўным садзе. Езус сказаў таксама, што святая Камунія ў першую пятніцу месяца павінна ахвяроўвацца як кампенсацыя і ўміласціўленне Божаму Сэрцу за ўсе грахі і абразы, якімі людзі Яго зневажаюць, а ўзамен Езус паабяцаў, што спашле шчодрыя ласкі на ўсіх, хто на працягу 9-ці месяцаў будзе ўшаноўваць Яго Найсвяцейшае Сэрца або паспрыяе пашырэнню гэтага набажэнства.
Трэба зазначыць, што Апостальская Сталіца, нягледзячы на просьбы многіх біскупаў, розных манаскіх супольнасцяў і брацтваў, не спяшалася афіцыйна зацвярджаць культ Найсвяцейшага Сэрца Езуса. У 1765 г. польскія біскупы звярнуліся да папы Клімэнта ХІІІ з просьбаю зацвердзіць фармуляр св. Імшы і Літургіі гадзінаў з тэкстамі, прысвечанымі Найсвяцейшаму Сэрцу Езуса. У гэтым жа годзе Апостальская Сталіца дала дазвол на правядзенне свята Найсвяцейшага Сэрца Езуса — спачатку ва ўсіх кляштарах сясцёр візітак (Ордэн Адведзінаў Найсвяцейшай Панны Марыі), а потым і ва ўсёй Польшчы. У 1856 г. па просьбе французскіх біскупаў папа Пій ІХ дазволіў адзначаць гэтае свята ва ўсім паўсюдным Касцёле.
Вялікім шанавальнікам набажэнствва да Найсвяцейшага Сэрца Езуса быў папа Леў ХІІІ: менавіта ён зацвердзіў тэкст св. Імшы на першыя пятніцы месяца. У 1899 г. Папа прысвяціў Сэрцу Езуса ўвесь Касцёл і ўвесь род чалавечы, а папярэднічала гэтаму яго энцыкліка Annum sacrum (Год сакральны), у якой прадстаўлены сутнасць, сэнс і неабходнасць гэтага прысвячэння. Была адноўлена таксама практыка інтранізацыі Найсвяцейшага Сэрца ў сем’ях і рэлігійных супольнасцях.
Папа Пій ХІ таксама вельмі паспрыяў пашырэнню культу Найсвяцейшага Сэрца Езуса: у 1928 г. ён абвясціў энцыкліку Miserentissirnus Redemptor (Міласэрны Адкупіцель), прысвечаную паўсюднаму абавязку перапрашэння Найсвяцейшага Сэрца Езуса. Папа заахвочваў вернікаў, каб практыкавалі набажэнства Святой гадзіны і прымалі «Камунію ўміласціўлення» за грахі людзей.
Найбольш грунтоўны дакумент, які датычыць культу Божага Сэрца, пакінуў нам у спадчыну папа Пій ХІІ у сваёй энцыкліцы Haurietis aquas (Пра культ Найсвяцейшага Сэрца Езуса). Ён называе Сэрца Езуса «знакам збаўлення для сучаснага свету». «Пры такой колькасці зла, — піша Папа, — ад якога сёння, больш чым калі-небудзь, пакутуе столькі людзей, сем'яў, народаў і ўвесь свет, дзе, шаноўныя браты, мы знойдзем лекі? Ці знойдзецца лепшая форма пабожнасці, чым культ Найсвяцейшага Сэрца Езуса, больш адпаведная каталіцкай веры, больш адпаведная сучасным духоўным патрэбам Касцёла і чалавецтва? Якое рэлігійнае дзеянне было б больш цудоўным, больш здаровым, чым усё гэтае набажэнства, якое скіравана на любоў да Бога? Што ёсць больш эфектыўнае за любоў Хрыста, якую культ Найсвяцейшага Сэрца Езуса з кожным днём усё больш павялічвае і развівае? Што будзе больш эфектыўна падштурхоўваць вернікаў да рэалізацыі евангельскага права? Калі мы занядбаем гэты закон любові, то ці зможам мы калі-небудзь дасягнуць сапраўднага міру, бо «Мір — гэта справа справядлівасці», як настаўляе нас Дух Святы.
Мы звяртаемся, — працягвае далей папа Пій ХІІ, — да ўсіх нашых сыноў і дачок у Хрысце з настаўленнем, якое Леў XIII у канцы мінулага стагоддзя скіраваў да ўсіх хрысціянаў, да ўсіх, хто сур'ёзна клапоціцца пра ўласнае збаўленне і пра збаўленне ўсяго грамадства: «Вось перад вачыма яшчэ адзін знак, знак Божага Провіду, — Найсвяцейшае Сэрца Езуса, якое ззяе незвычайным ззяннем сярод полымя, — у Ім надзея ўсіх, у Яго можна прасіць і атрымаць збаўленне».
Духоўныя каштоўнасці культу Сэрца Езуса падкрэсліваў таксама папа Ян Павел ІІ у энцыкліцы Dives in misericordia (Бог, багаты міласэрнасцю), у пасланні на 100-годдзе прысвячэння чалавецтва Сэрцу Езуса і інш., у шматлікіх  прамовах, а таксама папа Бэнэдыкт XVI, асабліва ў энцыкліцы Deus caritas est (Бог ёсць любоў). Святы Ян Павел ІІ падкрэсліваў, што «тэалогія Божага Сэрца з’яўляецца адначасова праграмай жыцця». У 1986 г. пры рэліквіях св. Маргарыты ён гучна маліўся: «Пры Езусавым Сэрцы сэрца чалавека вучыцца пазнаваць, які сапраўдны і які адзіны сэнс яго жыцця і якая яго місія: пры Сэрцы Езуса сэрца чалавека набывае здольнасць любіць».
У Каталіцкім Касцёле існуюць розныя формы набажэнства да Найсвяцейшага Сэрца Езуса, зацверджаныя Апостальскай Сталіцай. Усе, хто хоча далучыцца да шанавальнікаў Найсвяцейшага Сэрца Езуса, могуць удзельнічаць у набажэнстве першых пятніцаў, у адарацыі падчас Святой гадзіны (у першы чацвер месяца), у чэрвеньскіх набажэнствах, калі падчас адарацыі спяваецца ці чытаецца Літанія да Найсвяцейшага Сэрца Езуса. У нашым Касцёле вядома таксама яшчэ адна важная традыцыя — інтранізацыя Найсвяцейшага Сэрца Езуса, да якой заахвочвалі  папы Леў ХІІІ, Пій ХІ, Пій ХІІ, а таксама Ян Павел ІІ і Бэнэдыкт XVI. Інтранізацыя (з лац. intronizatio) азначае ўзвядзенне на трон. Гэта асаблівае прысвячэнне Божаму Сэрцу сябе асабіста, сваёй сям’і, парафіі ці іншай супольнасці. Акт інтранізацыі — гэта акт веры, гэта выбар Езуса як Асобы, любоў якой аб’явілася ў таямніцы Уцелаўлення, Адкуплення і Касцёла. Інтранізацыя ў жыцці тых, хто яе здзейсніў, азначае, што Езус валадарыць у цэнтры іх жыцця. Яны жадаюць, каб Езус быў самым галоўным у жыцці кожнага чалавека, каб Яго ведалі, любілі, прызнавалі і запрашалі ў асабістае, сямейнае, грамадскае і дзяржаўнае жыццё. Выбар Езуса ў таямніцы любові Яго Сэрца павінен стаць для нас сілай, крыніцай надзеі, даверу, жыццём паводле Евангелля, а таксама цалкавітай пераменай жыцця праз адмаўленне ад грахоў і навяртанне. Падчас інтранізацыі сям’я ўрачыста змяшчае абраз Сэрца Езуса (або абразы Найсвяцейшага Сэрца Езуса і Беззаганнага Сэрца Марыі) на цэнтральным месцы ў сваім памяшканні.
Айцец Матэо Краўле, вялікі шанавальнік Найсвяцейшага Сэрца Езуса і Сэрца Марыі, пісаў: «Самаю галоўнаю мэтаю апостальства інтранізацыі з’яўляецца асвячэнне сям’і. Сям’я павінна быць першым жывым тронам Валадара любові, трэба, каб яна аднавілася і стала гарантыяй вартасці і моцы народа». Ён таксама заахвочваў да ўрачыстага прысвячэння сям’і Найсвяцейшаму Сэрцу Езуса праз Беззаганнае Сэрца Марыі. Тэмаю паяднання Найсвяцейшага Сэрца Езуса з Беззаганным Сэрцам Марыі займаюцца выбітныя тэолагі свету. ы Пад уплывам гэтага святога сем’і, якія прысвячалі сябе абодвум Сэрцам, змяшчалі ў сваіх памяшканнях два абразы — Сэрца Езуса і Сэрца Марыі. Маці Божая ў Фаціме сказала, што Езус Хрыстус жадае, каб Сэрца Марыі шанавалася разам з Яго Сэрцам. І гэтак жа, як у набажэнстве да Сэрца Божага самымі важнымі актамі з’яўляюцца прысвячэнне, перапрашэнне і ўміласціўленне за ўсе знявагі Яго, так і ў набажэнстве да Беззаганнага Сэрца Марыі мы павінны перапрашаць і кампенсаваць за ўсе грахі, учыненыя супраць Багародзіцы і Яе Беззаганнага Сэрца. У нашай хрысціянскай традыцыі пашана да абодвух Святых Сэрцаў глыбока ўкаранёная, і таму ў многіх дамах былі змешчаны іх абразы, пад якімі многія з нас гадаваліся. Можа, яны знаходзіліся там не з прычыны інтранізацыі, але выяўлялі глыбокую патрэбу пастаяннай сувязі з Божай дабрынёю, любоўю, аб’яўленых у Найсвяцейшых Сэрцах Езуса і Марыі.
Папа Пій ХІІ заахвочваў таксама «… каб культ да Найсвяцейшага Сэрца Езуса прынёс хрысціянскім сем’ям і ўсім людзям вялікую духоўную карысць. Няхай вернікі стараюцца далучыць да гэтага культу набажэнства да Беззаганнага Сэрца Марыі. У справе Адкуплення, па волі Божай, Найсвяцейшая Панна Марыя была найбольш цесна звязана з Хрыстом. З любові Хрыста і Яго Мукі, а таксама з любові і пакутаў Маці, цесна з’яднаных, узнікла нашае збаўленне. Паколькі хрысціяне праз Марыю атрымалі Божае жыццё ад Хрыста, то пасля праслаўлення, належнага Сэрцу Езуса, яны павінны таксама з пабожнасцю, любоўю, падзякаю і ўміласціўленнем ушаноўваць Наймілейшае Сэрца Нябеснай Маці».
Польская містычка ХХ стагоддзя слуга Божая Разалія Цэлякуўна заклікала да інтранізацыі ўсёй краіны.  Езус ёй сказаў: «… невыносна раняць Маё Найсвяцейшае Сэрца грахі амаральнасці, забойствы (ненароджаных) і жахлівая нянавісць, якая не ведае, чым ёсць любоў да бліжняга. Будуць пакараны няўдзячныя народы, якія не хочуць навяртацца». Ратунак толькі ў Сэрцы Езуса, Валадарства Хрыстова можа прыйсці праз інтранізацыю. Толькі тыя краіны не загінуць, якія будуць аддадзены Сэрцу Езуса праз інтранізацыю і прызнаюць Яго сваім Валадаром і Панам, — падкрэслівала Разалія.
Таму мы павінны ўсвядоміць, што Хрыстус — Валадар сусвету, а таму Ён не толькі Валадар усіх народаў і людзей, але таксама Пан усяго стварэння. Езус ёсць Валадаром незалежна ад волі чалавека, але ад кожнага чалавека і ад кожнага народа залежыць, ці яны дабравольна прызнаюць годнасць Хрыста як Валадара і ці падпарадкуюцца Яго ўладзе. Валадарства Езуса адкрытае, аднак мы самі павінны вырашыць, ці хочам мы ўвайсці ў яго, прысвячаючы сваё жыццё міласэрнаму і любячаму Сэрцу. Але ці мы, сучасныя вернікі, ўсведамляем неабсяжнасць Божай любові і міласэрнасці да нас, ці не слабеюць наша вера і надзея,  калі  нас захлынаюць выпрабаванні і розныя атакі злога, ці не баімся страціць сваю ўяўную свабоду, не рашаючыся аддаць сваё сэрца і сваю волю Найсвяцейшаму Сэрцу Езуса, прызнаць Яго сваім Валадаром?

Каб умацавацца ў веры, надзеі і любові, звернемся да Езуса словамі апосталкі Божай Міласэрнасці св. Фаўстыны Кавальскай: «О мой Збаўца, укрый мяне ўсю ў глыбіні свайго Сэрца і засланяй сваімі прамянямі ад усяго, што не ёсць Табою. Прашу Цябе, Езу, няхай гэтыя два прамяні, якія выйшлі з Твайго найміласэрнейшага Сэрца, нястомна ўмацоўваюць маю душу» (Дз 465).
Падрыхтавала Аліна Новікава

